
Боныхъёд Gismeteo-йы бёрёггёнёнтём гёсгё, 28 январы нё уардзён. Уёлдёфы 
температурё – уазалы 3 градусёй – хъармы 9 градусы онг. 

Боны дёргъ — 09,47 Хурыскаст — 07,20
Хурныгуылд — 17,08

Валютёйы аргъ Доллар — 76,01
Евро — 90,29 12 +

МЕДИЦИНЁ 
Ныййарджытимё фембёлд

ФЫДЁЙ-ФЫРТМЁ
Хъуыды кёнём, ёмбарём...

БАСТДЗИНЁДТЁ
"Ёргом сценё"-йы клуб 

Àðãú 10 ñîìû

Ö¸éóò, ¸ôñûì¸ðòàó, ðàтò¸ì í¸ êúóõò¸
Àáîí ê¸ð¸äçèì¸, Èðû ë¸ïïóò¸!..

Ö¸ãàò Èðûñòîíû ðåñïóáëèêîí àä¸ìîí ãàçåò
Ðåñïóáëèêàíñêàÿ íàðîäíàÿ ãàçåòà Ñåâåðíîé Îñåòèè

Дзырды фарн
Лёгён зынаргъ куыннё 

вёййынц йё бинонтё, йё мад!
Лёгён зынаргъ куыннё 

вёййы йё рёзгё бонты цард!
Фёлё уёддёр, ныййарёг 
зёхх, дёуён ёмбал кём и!

   КОЧЫСАТЫ Мухарбег

 Хъусынгёнинаг  

РЦИ-Аланийы Парламенты 
ёмбырды тыххёй

Республикё Цё-
гат Ирыстон-Аланийы 
ёвдём равзёрст 
Парламенты цыппор 
ёстём ёмбырд 
уыдзён 2026 азы 29 
январы 10 сахатыл 
Хицауады хёдзары 
ёмбырдтё аразён 
залы (Сёрибары 
фёз,1).
Депутаттё ёмё 

хуынд адёмы реги-
страци кёндзысты 
2026 азы 29 январы 
9 сахатёй фёстё-
мё Хицауады хё-
дзары бацёуёны.
Т е л е ф о н т ё : 

53-13-06, 53-33-16.

 Ивгъуыд азы хатдзёгтё  

Мидхъуыддёгты 
министрады коллегийё 

Цёгат Ирыстоны Мид-
хъуыддёгты министра-
ды коллеги хатдзёгтё 
скодта ивгъуыд, 2025, 
азы куысты бёрёггё-
нёнтёй, фёбёрёг код-
той фыдгёнджытимё 
тохы фидёны нысантё. 
Коллегийы ёмбырды 
архайдта РЦИ-Аланийы 
Сёргълёууёг Сергей 
Меняйло. Амыдта йё 
мидхъуыддёгты ми-
нистр Демьян ЛАПТЕВ.
Коллегийы президиу-

мы уыдысты Цёгат Кав-
казы федералон зылды 
мидхъуыддёгты сёйраг 
управленийы разамонёг 
Сергей Бачурин, Уё-
рёсейы Мидхъуыддёгты 
министрады хи ёдасдзи-
нады управленийы хицауы 
фыццаг хёдивёг Игорь 
Жигарев, РЦИ-Аланийы 
Парламенты Сёрдар 
Тускъаты Таймураз, 
тыхы структурёты раза-
монджытё.
Ёхсёнадон фётк, ёх-

сёнадон ёдасдзинад 
хъахъхъёныны, фыдгён-
джытимё тох кёныны 
тыххёй мидхъуыддёгты 
оргёнты кусджытён раар-
фё кодта республикёйы 
Сёргълёууёг Сергей Ме-
няйло. Куыд бафиппайдта, 
афтёмёй, фыдгёнджытё 
цы закъонхалён хъуыд-
дёгтё саразынц, уыдон 
мидхъуыддёгты оргёнты 
кусджытё раргом кёнынц 
100 процентёй. «Цёмёй 
ёхсёнадон ёдасдзинад 
нывыл уавёры уа, уый тых-
хёй ма фёбёрёг кёнын 
хъёуы цалдёр мадзалы. 
Уыдон царды куы банты-
сой, уёд граждёнты ин-
терестё къахыргонд нё 
цёудзысты. Уёлдай ёр-

гом аздахын хъёуы терро-
ризм ёмё экстремизмы 
фёзындтытём, корруп-
цион цаутём, экономикё 
криминалёй суёгъд кё-

нынмё», – загъта РЦИ-
Аланийы Сёргълёууёг.
Сергей Меняйло йе 

‘ргом аздёхта киберфыд-
ракёндтём, дзыллон ха-
бархёссёг фёрёзтё ки-

берёрбабырстытёй ба-
хъахъхъёнынмё, теле-
фонты руаджы конд терро-
ристон фёзындтытём 
ёмё рёзгё фёлтёры 
уыцы хъуыддёгтёй бахи-
зынмё.

«Зонём ёй, хёстон 
раззагдёр хайё ёддё-
дёр кёй цёуы ёцёг ин-
формацион хёст. Знаджы 
тых, психологон ёлхъывд 
ёнкъарём, уымё гёсгё 
хъуамё знаггадхёссёг 
экстремистон ёндёвдён, 
неонацистон пропагандё 
ёмё фейктён раттём 
тыхджын ныхкъуырд. Уы-
дон бауромдзысты знаг-
гадхёссёг тыхты змёлд, 
регионы уавёр нё фё-
цуддзён, хицаудзинады 
оргёнтё сё куыст кён-
дзысты», – фёбёрёг 
кодта республикёйы
разамонёг.

Демьян Лаптев куыд 
радзырдта, афтёмёй хи-
цаудзинады паддзахадон 
оргёнтимё ёмгуыстады, 
уыимё регионы иннё ба-
радхъахъхъёнджытимё 
ахадгё архайды руаджы 
сё бон бацис оперативон 
уавёрмё цёст дарын, 
барады фётк бахъахъ-
хъёнын, уымёй уёлдай, 
4 мин ёхсёнадон хъуыд-
даджы бёрнонёй бацар-
хайын. Фыдракёндты ём-
вёзад куыд ныллёг ра-
уад, уымё гёсгё 2025 
азы Цёгат Ирыстон бахауд 
Уёрёсейы раззагдёр дёс 
регионы хыгъдмё. Реги-
страцигонд фыдракёндтё 
фёкъаддёр сты 18,6 про-
центы онг. Тынгдёр уый 
зыны информацион къа-
базы конд фыдракёндтыл,  
исбонимё баст ёмё нар-
котикты ёнёзакъон зыл-
духыл.
Сё удуёлдай, зёрдё-

бын службёйы тыххёй 
мидхъуыддёгты оргёнты 
кусджытё хорзёхджын 
ёрцыдысты РЦИ-Аланийы 
Сёргълёууёджы Арфёйы 
фыстёджытё ёмё Кады 
гёххёттытёй. Нё респуб-
ликёйы ёдасдзинадён 
фадёттё аразыны тыххёй 
майдан «Ирыстоны Намы-
сён» лёвёрд ёрцыд пъё-
лицёйы булкъон Хуыгаты 
Эдуардён, РЦИ-Аланийы 
Сёргълёууёджы сахёт-
тё лёвёрд ёрцыдыс-
ты пъёлицёйы булкъон 
Иван Львовён, юстицийы 
дёлбулкъон Годжысаты 
Зурабён. Пъёлицёйы 
майор Санахъоты Тайму-
раз райста РЦИ-Аланийы 
Сёргълёууёджы Арфёйы 
фыстёг.

РЦИ-Аланийы 
Сёргълёууёг 

ёмё Хицауады 
пресс-службё

 Фембёлд  

Ныхас паддзахадон 
программётыл

РЦИ-Аланийы Хицауады Сёрдар ДЗАНАЙТЫ Ба-
рис ёмё Уёрёсейы Федерацийы Президенты Цёгат 
Кавказы федералон зылды Ёххёстбарджын минёвары 
хёдивёг Максим ВЛАДИМИРОВ цы ёмбырд сарёз-
той, уым  ныхас  цыдис Цёгат Ирыстоны  бирёфатерон 
хёдзёртты бындурон цалцёг ёмё Цёгат Кавказы 
федералон зылды рёзты  паддзахадон программётё 
ёххёст кёныны мадзёлттыл. Ёмбырды фёткмё цы 
фарстатё рахастой, уыдоны фёдыл дзырдта Дзанайты 
Барис.

– Цёгат Ирыстоны сё-
рёнёй ёххёстгонд цё-
уынц национ проекттё 
ёмё паддзахадон прог-
раммётё. Ацы аз, сё бын-
дурыл социалон ахадын-
дзинад кёмён ис, ахём 
150  объектён  дихгонд 
ёрцёудзён 10 миллиард 
сомы ёхца. Уыцы ёххуы-
сады мадзёлттёй  иу у 

Уёрёсейы Федерацийы 
программё  «Развитие 
Северо-Кавказского окру-
га». Ацы программёйы 
фёлгёты фёстаг цыппар 
азы мах сёххёст кодтам 
арёзтад ёмё бындурон 
цалцёджы  цалдёр объ-
екты 5,5 миллиард со-
мён. Нё республикёйы  
ёппёт ацы фарстатён ис 

стратегион ахадындзинад, 
уымён ёмё комкоммё 
баст сты адёмы цёрыны 
уавёрты хёрзхъёддзина-
димё. Ёнёмёнг хъёугё  
сты дарддёр дёр паддза-
хадон программёты хёс-
тё бёрзонддёр ёмвё-
задыл  ёххёст кёнынён.  
Ахём нысантё сёвёрд-
та нё размё нё рес-

публикёйы Сёргълёууёг 
Сергей Меняйло, – загъта 
Дзанайы-фырт. 
Хёстёгдёр бонты Мак-

сим Владимировы аппара-
ты кусджытё сараздзысты 
цёстдарён мадзёлттё 
ёмё бацамондзысты 
бёлвырд хёстё.

САУТЁТЫ Тамилё

 Хицауадёй  

Боны фёткы – 
закъоны проекттё

Нё республикёйы 
Хицауады радон ём-
бырд амыдта йё 
Сёрдар ДЗАНАЙТЫ 
Барис. Хицауады 
уёнгтё ёмё ведомст-
вёты разамонджытё 
бёрнон ныхас кодтой 
РЦИ-Аланийы социа-
лон-экономикон рёз-
ты фарстатыл. 
Фыццаг уыд кадрты 

фарста. РЦИ-Аланийы 
фёллой ёмё социалон 
рёзты министры хёдивё-
гёй 2029 азы онг снысан 
кодтой Торчынты Эльви-
рёйы. 
Физикон культурё ёмё 

спорты министры хёди-
вёгёй дарддёр кусдзён 
Санаты Аидё 2029 азы 
февралы ёмгъуыдмё. 
Ногъайты Аланы сны-

сан кодтой РЦИ-Аланийы 
культурёйы министры 
хёдивёгёй, Хёныкъаты 
Лилия та кусдзёнис ёнё-
низдзинад хъахъхъёнына-
ды министры хёдивёгёй. 
РЦИ-Аланийы «Паддза-

хадон хёрзиуджытё»-йы 
тыххёй закъонмё ивддзи-
нёдтё бахёссыны тыххёй 
дзырдта ахуырад ёмё на-
укёйы министр Алыбегты 
Эллё. «Фёсивёды сгуыхт 
зондамонёг» – ахём кады 
нысан лёвёрд цёудзё-

нис, йё куыст зёрдёйё 
чи уарзы, ёнтыстдзинёд-
тё чи равдыста ёмё 15 
азёй фылдёр чи фёллой 
кёны, уыдонён.
Дарддёр дёр стыр 

ёргом здёхт цёудзён 
сёрмагонд ёфсёддон 
операцийы архайджы-
ты бинонтём, ахуырадон 

куыстуётты сё фиддон-
тёй суёгъд кёндзысты. 
Иудадзыг цёстдард уы-
дзён ахуырдзаутён хёрз-
хъёд ёмё лёвар сихоры 
хёрд цёттё кёнынмё.  
Ёппёт уыцы фарстатё 
рёгъмё рахаста министр. 
Цёгат Ирыстоны паддза-

хадон программё «Ирон 

адёмы национ-культурон 
райрёзт»-ён цы ахадын-
дзинад ис, цавёр нысан-
тё ёвёры йё размё, уый 
тыххёй дёр дзырдтой ём-
бырды архайджытё. 
РЦИ-Аланийы Транспор-

ты комитеты фарстатё, 
стёй муниципалон ёмё 
ёндёр маршруттыл бёлц-

цёттё ёмё сё хёсси-
нёгтё ласыны тарифтё 
сфидар кёныны фарста-
йыл ныхас кодта коми-
теты сёрдар Захъаты 
Алан. Куыд фёнысан 
кодта, афтёмёй муници-
палон маршрутты транс-
порты лёггёдтён дзуапп 
дётдзён республикёйы 
Транспорты комитет. Уыцы 
фётк сфидар кодтой Хица-
уады уёнгтё. 

– Архайём транспортён 
иумёйаг системё скёны-
ныл, цёмёй алы районмё 
дёр уа иухуызон цёстдард 
ёмё ёххуыс. Тарифтё 
бирё азты ивд не ’рцы-
дысты, ёмё ныр дёр ницы 
аивдзён. Национ програм-
мёты архайынён гёнён-
тё агурём, – зёгъы За-
хъаты Алан. 
Нё республикёйы Фён-

дёгты фонд куыд ёххёст-
гонд цёуы, фёндёгтыл 
ёдасёй цёуыны фарста-
ты мадзёлттё ёмё 2026 
азы арёзт ёмё цалцёг-
гонд кёцы автомобилон 
фёндёгтё цёудзысты, 
уый тыххёй дзырдта РЦИ-
Аланийы Фёндёгты хё-
дзарады комитеты сёрдар 
Солиты Тариэль.
Ёмбырды архайджытё 

ма ныхас кодтой ёндёр 
ахсджиаг фарстатыл дёр. 

ГУГКАТЫ Жаннё

 Хъысмёты фёзилёнтё 

Техник-программистёй кусы
Сёрмагонд ёфсёддон опера-

цийы архайёг Рашат САДЫКОВ 
ныртёккё кусы нё республи-
кёйы Ахуырад ёмё наукёйы ми-
нистрады техник-программистёй.

2022 азы февралёй ёндёразы 
кёронмё Рашат уыд сёрмагонд 
ёфсёддон операцийы ёххёсткё-
нынады тёлмы. 2024 азы декабры 
лёппулёг цёфёй бахауд рынчын-
донмё ёмё йё фёстёдёр ёф-
сёддон службёйё арвыстой. 
Ёфсёддон службёйы хёстё ва-

зыгджын уавёрты ёххёст кёнгёйё, 
Рашат йёхи равдыста ёхсарджын, 
ныфсхаст адёймагёй. 

– Сёрмагонд ёфсёддон опе-
рацийы тёлмыуёвёг ёфсёддон 
службёгёнджытё бахъуаджы рёс-
тёг кёрёдзийён ёнёзивёгёй 
баххуыс кёнынц. Иу ранёй иннёмё 
ёвёстиатёй-иу раивын куы бахъ-
уыд, уёд-иу ёфсёддонтёй алчи 
йё службёйы хёстё ёнёлазёй 
ёххёст кодта. Ёнёкъуыхцы ёмар-
хайды фёрцы нын-иу фыдбылызёй 
нёхи ёмё не ’мбёлтты бахизын 
бантыст, – зёгъы Рашат. 
Уёрёсейы Адёмон хёдзарад 

ёмё паддзахадон службёйы акаде-
мийы дёсныдзинад уёлдёргёнёг 
курсытё кастфёуёвёг Рашат ныр-
тёккё йё зонындзинёдтёй пайда 

кёны нё республикёйы уёлдёр-
амынд ведомствёйы. Царды зын 
фёлварёнтён бафёразёг зёрдё-
хёлар адёймаг ёхсёнады фёр-
ныгады сёраппонд ёнтыстджынёй 

кёй фёллой кёны, Рашаты хъыс-
мёт ууыл дзурёг у.

РЦИ-Аланийы 
Ахуырад ёмё наукёйы 

министрады пресс-службё 

 Медицинё 

Ныййарджытимё фембёлд
Цёгат Ирыстоны ёнё-

низдзинад хъахъхъёны-
нады министр МИТЦИТЫ 
Астан комкоммё уагёй 
цёст дарын райдыдта сы-
вёллёттён глюкозёирта-
сён ифтонггёрзты хёрз-
хъёддзинадмё. 
Ёнёсцухёй глюкозё-

иртасён ифтонггёрзты 
куыстёй хъёстыты фёс-
тё министр сёкёрнизёй 
рынчын сывёллётты ный-
йарджытимё фембёлд. 
Ныййарджыты ныхасмё 
гёсгё, раст бёрёггё-
нёнтё чи не ’вдисы, уыцы 
сывёллётты буар уыцы 
ифтонггёрзты аххосёй 
хъыгдард баййафы. 
Сывёллётты ёнёниз-

дзинад нымад у фыццаг-
радон хъуыддагыл, зёгъ-
гё, ахём хабар фехъусын 
кёнгёйё, ведомствёйы 
разамонёг республикёйы 
эндокринологон диспан-
серён бахёс кодта ёвёс-

тиатёй мёнё ахём ма-
дзёлттё баххёст кёнын:

– ныййарджытёй ёр-
бафтёг алы хъаст дёр 
«Росздравнадзор»-ы кус-
джытимё иумё  хицёнёй 
равзарын;

– ифтонггёрзты хай фе-
дералон экспертон центр-

мё раиртасынмё барви-
тын.
Митцийы-фырты ныхас-

мё гёсгё, ифтонггёрзтё 
стандартты аккаг кёд не 
сты, уёд министрад цыбыр 
рёстёгмё сывёллётты 
сифтонг кёндзён ёндёр 
кусёнгёрзтёй. Министр 

уавёрмё комкоммё уа-
гёй цёст дары. 

РЦИ-Аланийы 
Ёнёниздзинад  

хъахъхъёнынады
 министрады 

пресс-службё  

 Барад 

Гёртам ратта
УФ-йы Ёдасдзинады федералон 

службёйы цёгатирыстойнаг управ-
ленийы кусджыты цёстдардимё 2023 
азы октябры ёдасдзинады оргёны 
хицауы бынатахсёг адёймагён 2,5 
милуан сомы бёрц гёртам чи ратта, 
амынд управленийы кусджытё арёз-
тадон кусёндоны разамонёджы уыцы 
хёдивёджы ёнёзакъон архайдён кё-
рон скодтой.
Дрейы-фырт национ проект 

«Экологи»-мё гёсгё дихгонд ёхцатё 
кёй адавта, уый фёдыл бёлвырдгё-
нён мадзёлттён кёрон ёвёрд цё-
мёй ёрцёуа, нёлгоймаг гёртам уый 
тыххёй ратта.
Уголовон кодексы 291 статьяйы 5 хай-

мё («Гёртам раттын») гёсгё амынд 
адёймагыл кёй сарёзтой, УФ-йы 

Слестгёнёг комитеты цёгатирыстой-
наг управлени уыцы уголовон хъуыддаг 
равзёрста.
Дзёуджыхъёуы Ленины районы 

тёрхондон Дрейы-фырты банымадта 
амынд фыдракёнд саразынёй аххос-
джыныл ёмё йын рахаста 7 азы дёр-
гъы дзырдмё ахёстоны фёбадыны 
тёрхон, 5 азы ёмгъуыдмё йё арёз-
тады къабазы архайёг кусёндётты 
административон-хёдзарадон хёстё 
ёххёсткёнынадимё баст бынёттё 
ахсыны барёй фёцух кёнгёйё. 2,5 
милуан сомы бёрц гёртам тёлётгонд 
ёрцыд паддзахады пайдайён. Тёрхон-
доны уынаффё йё тыхы бацыд.

УФ-йы Ёдасдзинады 
федералон службёйы 

цёгатирыстойнаг управленийы  
пресс-службё

 Алагиры районёй 

Хистёркъласонтимё ныхас
Ёппётуёрёсеон акци «Студентон десант» ёххёст 

кёныны фёткмё гёсгё, бёстёйы Студентты боны 
агъоммё Алагиры районы мидхъуыддёгты хайады 
Ветеранты советы сёрдар, пъёлицёйы отставкёйы 
булкъон БИЦЪОТЫ Олег ёмё Ёхсёнадон советы 
уёнг, пъёлицёйы отставкёйы дёлбулкъон Алек-
сандр ВЯЗНИКОВ фембёлдысты Алагиры 2-ём 
скъолайы хистёркъласонтимё. 

Дёргъвётин рёстёг ба-
радхъахъхъёнёг оргён-
ты бакусёг адёймёгтё 
скъоладзаутён радзырд-
той пъёлицёйы служ-
бёйы тыххёй мидисджын 
хабёрттё. Уазджыты 
ныхасмё гёсгё, пъё-
лицёйы куысты фёрцы 
адёймагён байгом вёй-

йынц парахат гёнёнтё. 
Пъёлицёйы кусёгён ис 
ведомствон ахуырад рай-
сыны фадат. Бёстёйы 
Мидхъуыддёгты мини-
страды уёлдёр ахуыр-
гёнёндёттём ахуыр кё-
нынмё бацёуён куыд ис, 
скъоладзаутён уый тых-
хёй бёлвырд хабёрттё 
радзырдтой. Скъолайы 
уазджыты ныхасмё гёс-
гё, пъёлицёйы кусджы-
тё кёмёй пайда кёнынц, 
амынд ахуыргёнёндётты 
курсанттён дёр ис ахём 
бартё ёмё льготётё. 
Фидёны дёсныйад ра-

гацау равзарыны хъуыд-
дагён стыр ахадындзинад 
кёй ис ёмё закъоны до-
мёнтё ёнёмёнг ёх-
хёстгёнинаг кёй сты, 
скъолайы уазджытё уы-
дёттё ахуырдзауты зёр-
дыл ёрлёууын кодтой. 

ГЁЗЗАТЫ Зёринё,
Алагиры районы 
мидхъуыддёгты 

хайады инспектор 

 Ёргом фыстёг 

Сё ныфс нё хёссынц, 
уымён ёмё нё зонынц

Мё дзёбёх рагон хистёр ёмбал ёмё сфёлдыстадон ёмкусёг ДАУЫРАТЫ 
Дамир, фарн дём бадзурёд! Стыр зёрдиаг ёмё ёхсызгонёй дын бакастён нё 
газет «Рёстдзинад»-ы дё уацхъуыд «Мё зёгъинёгтё кёнё мё уёздан уай-
дзёфтё», зёгъгё. Бафёндыд мё уый фёдыл мё хъуыдытё зёгъын. Ёппёты 
фыццаг, Дамир, дё диссаджы чингуытё куыд хуымётёг, ёнцонёмбарён ёмё 
адёмон ёвзагёй фыст сты (мёхёдёг дёр дзы, зоныс ёй, иу цалдёр кёддёр 
ёнцонтёй ратёлмац кодтон уырыссаг ёвзагмё), афтё ацы уацхъуыд дёр, кёд 
бёрцёй дзёвгар у, уёддёр ёй ёхсызгонёй бакастён кёронмё, арф мём ба-
хъардтой йё хъуыдытё. Ёппаргё дзы, куыд фёзёгъынц, ницы акёндзынё, 
кёд ма йём, чи зоны, иу чысыл бафтауай.

Рагёй дзурём уыцы ха-
бёртты фёдыл нё дзыл-
лон хабархёссёг фё-
рёзты, алы ёмбырдты, 
ёхсёнадон мадзёлтты, 
фёлё уавёр хуыздёр нё 
кёны. Уёлдай дисы ёмё 
сагъёсы ёфтауы адёй-
маджы, зёгъём, мёнё 
дё уацхъуыды цы дён-
цёг ёрхастай, уый – зи-
анджынтё сё хёрнё-
джы фынгён хистёрён 
чи сбадтаид ёмё ёгъдау 
чи ахёццё кодтаид, ахём 
адёймаг не ’ссардтой 
ёмё уёд кёйдёр бах-
хуырстой. Ёхца йын ба-
фыстой – дёс мины! Уёв-
гё, ахём цаутё, стыр хъы-
гагён, иу ёмё дыууё не 
сты а фёстаг рёстёг.
Фыдёлтёй та ахём ны-

хас баззад – «рог ныхёс-
тёй уёззау дур нё сис-
дзынё». Стёй ма ис ахём 
скёсёйнаг ёмбисонд – 
«халва, халва цасфёнды 
куы фёдзурай, уёддёр 
ын дё комы йё ад нё 
банкъардзынё». Хъёуы 
ахадгё, сё фёстиуджытё 
ёнёмёнг, кёмён фёбё-
рёг уой, ахём мадзёлт-
тё. Мёнё нё дзурём, не 
’взаг сёфы, кёстёр фёл-
тёр ём йе ’ргом не здахы, 
нё архайынц йё базоны-
ныл, зёгъгё. Айфыццаг 
кёцыдёр скъолайы уыд-
тён, куыд нё газеты уац-
хёссёг. Уыдис дзы ирон 
ёвзаджы бёрёгбон. Ны-
хасы бар мын раттой ёмё 
ахуыргёнджытём раттон 
ахём фарст: «Зёгъут-
ма мын, фёстаг хатт уё 
ирон ёвзаджы урочы га-

зет «Рёстдзинад», кёнё 
журнал «Мах дуг»-ыл 
афёлгёст чи сарёзта?» 
Ныхъхъус сты, дзуапп нё 
фехъуыстон. Ёцёг, уыдис 
уыцы мадзалы Ахуырады 
министрады бёрнон кусёг 
дёр, уый загъта, ахём 
хъёппёрис, дам, пайдайаг 
уаид, бёргё. Афтёмёй та 
нё дзыллон хабархёссёг 
уыцы фёрёзты, зёгъён 
ис, алы номыры дёр вёй-
йы, кёстёрты зондахасты 
фидар бынат чи ’рцахсид, 
хъуыдыты сё чи баппа-
рид, ахём ёрмёджытё – 
мадёлон ёвзаджы, не 
’гъдёутты, нё культу-
рёйы, нё историйы тых-
хёй.
Иннё ахём фарста. 

А фёстаг азты нё респуб-
ликёйы фёндаггёрётты 
фёзынди, хъыгагён, бан-
нертё кёй хонынц, ахём 
фёйнёджытё сёрмагонд 
ёфсёддон операцийы нё 

зынгхуыст хъёбатырты 
хуызистытимё. Сё бынмё 
фыст сё нёмттё, мыггёг-
тё, се сгуыхтдзинёдтё – 
ёрмёстдёр уырыссагау! 
Суанг дёрддзёф хъёуты 
дёр. Ау, сё рухс нёмттё 
сын сё мадёлон ёвзагёй 
дёр куы бацамоной бёлц-
цёттён, уёд уый рёдыд 
уыдзён?
Дарддёр. Цёгат Ирыс-

тоны районты (Дзёу-
джыхъёуы кой нал кёнын) 
суанг кёройнаг хъёуты 
дёр дуканиты, кусёндёт-

ты, ёхсёнадон бынёт-
ты къултыл искуы иу хатт 
кёд фенай сё нысаниуёг 
иронау кёнё дыгуронау 
фыст. Уымён дёр бирё 
хёрдзтё хъёуы?
Ныр та, Дамир, мё кё-

ронбёттён хатдзёг, дё 
уацхъуыд бакёсгёйё. 
Хистёры бынаты ёрба-
дынмё зивёг кёнынц, сё 
ныфс нё хёссынц, уымён 
ёмё нё зонынц ёгъ-
дёуттё, ничи сын баца-
мыдта ёмё амоны. Зё-
гъыс, абоны кёстёртём 
уыцы хёстё ёрхаудзысты 
сомбон. Афтё у, фёлтёр 
фёлтёры ивы. Уымё гёс-
гё сё цёттё кёнын хъё-
уы мёнё ныр. Цёуылнё 
ис не скъолаты ахуырадон 
программётём ирон ёгъ-
дёутты уроктё бахёссын, 
уёддёр къуыри иу сахат, 
цёуылнё ёмбёлдзён 
уыцы урокты, абоны онг 
ёгъдёутты тыххёй цы 
чингуытё рацыд, уыдонён 
сё хуыздёртёй пайда кё-
нын, уыцы уроктём дзырд-
дзёугё, сгуыхт хистёрты, 
нё аивады, культурёйы 
зындгонд адёймёгты 
хонын?
Иу хатт ма мё фёнды 

дёуён, Дамир, стыр буз-
ныг зёгъын, нё сомбоныл 
дё сагъёсёй дзаг уац-
хъуыды тыххёй. Хорз уаид, 
нё кёстёр фёлтёры ми-
нёвёрттёй дёр исчи куы 
бафёлварид ацы фарста-
ты тыххёй йё хъуыдытё 
зёгъын. Ёнхъёлмё кёс-
дзыстём...

ХЁМЫЦАТЫ Морис

ФЁСНЫХАС. Ацы ёрмёг куы бацёттё 
кодтам, уёд та базыдтам ёхсызгон хабар – 
иннё къуырийы цыппёрёмёй фёстёмё Ёппёт-
дунеон ёхсёнадон змёлд «Аланты Ныхас»-ы 
ногёй райдайдзён йё куыст «Ёгъдауы скъо-
ла». Йё программёйы – лекцитё ёмё семинар-
тё, «Ёгъдау, йё бындур, йё мидис», зёгъгё, 
ахём нысаниуёгимё. Уый тыххёй нын фехъу-
сын кодта «Аланты Ныхас»-ы сёрдары хёдивёг 
Кучиты Руслан.

 Парламентёй 

Ёрдз бахъахъхъёныны, 
хёдзардзинёй дзы пайда 

кёныны нысантё

Парламенты аграрон ёмё зёххы политикёйы, экологи ёмё ёрдзон 
фёрёзты комитеты хъёппёрисёй уыд цёлхёмбырд. Амыдта йё Пар-
ламенты Сёрдар ТУСКЪАТЫ Таймураз. 
Йё архайджытё – уыдон та Парла-

менты депутаттёй уёлдай уыдысты 
республикёйы хицаудзинад ёххёст-
гёнёг оргёнты, стёй наукон ёхсё-
надты минёвёрттё – ёрбамбырд 
сты Цёгат Ирыстоны паддзахадон 
университеты ёмё ёрныхас кодтой, 
сёрмагондёй хъахъхъёнинаг ёр-
дзон фёзуёттёй хёдзардзинёй 
пайда кёныны фарстатыл. Уыцы 
хъуыддаджы, ёмбырды архайджы-
тё куыд бафиппайдтой, афтёмёй 
ахсджиаг у нымайын адёмы царды 
домёнтё, цёмёй, уыцы зёххытёй 
пайда кёнгёйё сын зиан хаст ма 
цёуа ёмё хъахъхъёд цёуой, уый 
тыххёй. 
Ёмбырд гом кёнгёйё, Тускъаты 

Таймураз бафиппайдта, цы фарс-
тайы фёдыл ёрбамбырд сты, уы-
мён йё ахсджиагдзинад, ныхасёй 
хъуыддагмё рахизыны афон кёй у, 
уый ёмё загъта:

– Сёрмагондёй хъахъхъёнинаг 
ёрдзон фёзуётты фарстайы сёй-
раг хёс у, иуёрдыгёй, нё алёмёты 
ёрдз бахъахъхъёнын, иннёрдыгёй 

та хёдзарадон архайдён фадёттё 
аразын. Афтё цёмёй уа, уымён 
гёнёнтё ис.   
Республикёйы ёрдзон фёрёзты 

ёмё экологийы министр Бёззаты 
Вадим куыд фехъусын кодта, афтё-
мёй Цёгат Ирыстоны ис, сёрмагон-
дёй хъахъхъёнинаг федералон ны-
саниуёджы ёртё фёзуаты: Цёгат 
Ирыстоны паддзахадон фёдзёхст 
бынат, паддзахадон фёдзёхст бы-
нат «Цъёййаг» ёмё национ парк 
«Алани». Ис ма нём регионалон ны-
саниуёджы ёртё ёрдзон бынаты: 
«Заманхъуйлаг», «Змейкёйаг-Ни-
колавскы» ёмё «Тырмойнаг», стёй 
ёрдзон цыртдзёвёнты 216 объек-
ты. Сёрмагондёй хъахъхъёнинаг 
ёрдзон фёзуёттён сё иумёйаг 
фёзуат у 162  679 гектары. Уый у 
республикёйы ёппёт зёххытён сё 
20,3 проценты, ёмё бёрёггёнён 
гыццыл нёу. 
Ныхас цы фарстайыл цыд, уымён 

йё закъонёвёрынадон бындур у 
«Сёрмагонёй хъахъхъёнинаг ёр-
дзон фёзуётты» республикон за-

къон. Фарон ём хаст ёрцыд ивд-
дзинёдтё, ёмё, Парламенты про-
филон комитеты сёрдар Качара-
ты Олег куыд загъта, афтёмёй 
уыдон ахъаз уыдзысты, цы фарс-
татё дзы ис, уыдон алыг кёнынён. 
Зёгъём, экологон экспертизёйы 
разыйы дзуаппёй уыдзён амынд 
зёххыты кёцыдёр хайё хъёууон-
хёдзарадон нысанты спайда кёны-
ны бар. Науёд, федералон закъон-
ёвёрынад фехалгёйё, ёрдзон 
цыртдзёвёныл нымад чи ёрцыд, 
уыдонён сё статус уыдзён аивён. 
«Афтёмёй, закъон фылдёр кёны 
ёрдз бахъахъхъёныны фёрёзтё. 
Фёлё, уыимё, бар дётты, гёнён 
кёмёй ис, зёххытён сё уыцы кё-
цыдёр хайё экономикёйы рёзты 
нысантён спайда кёнынён», – загъ-
та депутат. 

 Ёмбырды архайджыты раныхёс-
ты фёдыл хаст ёрцыд хъуыддагён 
ахъазгёнёг фёндёттё ёмё уы-
наффётё. Тускъаты Таймураз куыд 
бафиппайдта, афтёмёй уыдон се 
‘ппёт дёр суыдзысты ёрдз ба-
хъахъхъёныны архайды бындурон 
мадзёлттё.

ДЕДЕГКАТЫ Зёлинё    

  Фыдёй-фыртмё  

Хъуыды кёнём, ёмбарём 
ёмё кёстёрты ахуыр кёнём

Диссаг у, ёвёдза, нё фыдёлтё фёлтёрёй-фёлтёрмё 
сёхицён цас фёзилёнтё ёмё вазыгджын, зынёмбарён 
ёгъдёуттё сёвёрдтой. Ёддагон адёймаг-иу фыццаг бака-
стёй дисы бафтыдис, хохёгты цас цыдёртё хъуыдис зонын 
ёмё ёххёст кёнын, цал ёмё цал здыхст домёны уыдис 
ёхсёнадон ахастдзинёдты. 

Уымёй дёр, алкёмён иу-
хуызон – хуымётёг зёхкусё-
гёй бонджын уёздёттём. Кёд 
Ёгъдау ёмбёлгё хуызы ёххёст 
кёнын ёнцон нё уыдис, кёд 
дзы иудадзыг хъуыдис хиуыл хё-
цын, уёддёр алчидёр архайдта 
уыцы Ёгъдауы сёрты нё хизы-
ныл ёмё йё цёсгом ма фё-
чъизи кёныныл. Уыдёттыл абон 
дёр бёргё хёцём ёмё сё 
ёххёст кёныныл архайём. 
Фёлё, хъыгагён, алчи уыцы 

ёгъдёутты мидис ёмё ныса-
ныл бёстон нё ахъуыды кёны. 
Фылдёр адём сын уынынц ёр-
мёст сё уёлцъар, уымёй дёр 
– алчи йёхимё гёсгё, кёнё та 
йё хистёрты, йё хъёуы куыд 
федта, афтё. Уый аххосёй нё 
ёхсёнадон зондахаст тынг ныс-
суйтё ис. Иутём ахсджиаг цы 
кёсы, уый иннётён у лыстёг,  
кёнё та ферохгёнинаг хъуыд-
даг. Иухуызон домёнтё нём 
нал ис кёстёрты хъомылады 
дёр. Чи сё раст, традицион ми-
ниуджытыл ахуыр кёны, чи та 
– фёсарёйнаг либералон зонд-
ахастыл («ёрмёст дёхи кой 
кён, иннётё цыфёнды уёнт»). 
Иумёйаг Ёгъдау ёмё йё 

арф мидисёй кёй адард стём, 
уый уёлдай ирдёй зыны нё 
национ бёрёгбётты, цины 
хъуыддёгтё ёмё зианы кёнд-
ты. Нёй нём иухуызон цё-
стёнгас Хуыцау ёмё йе сконд 
зёдтём кувынмё, чи ацыд, 
уыдонён хёлар кёнынмё. Нё 
цёстёнгасыл хицёндзинёдтыл 
ёргомёй фёбёрёг, чи цы ко-
мёй ралыгъд, Ирыстоны кёцы 
хайы райгуырд ёмё схъомыл, 
уый дёр.
Лев Гумилевы этногенезы те-

орийы хъуыдытё раст кёй сты, 
уый мах ирдёй ёвдисём нё 
царды ёгъдёутты хицёндзи-
нёдты. Кёцыдёр комы цёр-
джытём хуымзёххытё фылдёр 
уыдис, цардысты хъёздыгдёр, 
сё авналёнтё уыдысты уёрёх-
дёр. Иннё ком уыдис тызмёг 
ёмё ёвадат, ёмё сё царды 
ёгъдёуттё дёр уыдысты уыцы 
уавёртём гёсгё. Стыр кёмтты, 
Хуссар Кавказмё фёндёгтыл 
ёддагон адём, сёудёджергён-
джытё, фёстёдёр та чырыстон 
миссионертё кёуылты цыдыс-
ты, уым арф фёд ма ныууагъта-
иккой, уымён уёвён нё уыдис. 
Зёгъём, Къоб ёмё Тырсы-

гомы, Нары, Мамысоны ёмё 
уым дёлёмё, Уёлладжыры 
комы 19-ём ёнусы хохаг адё-
мы ‘хсён ёрфидар чырыстон 
дин. Алы хъёуы уыдис аргъуан, 
сауджынтё, кёцытё сё удварны 
зонындзинёдтё ёмё бёрёг-
бёттё парахат кодтой бынёт-
тон адёмы ‘хсён. Кёд се ’ртё 
кёрдзынёй кувын ёмё кувён-
дёттём цёуын нё ныу-уагътой, 
уёддёр сё рагон уырнынад 
ёмё дунеёмбарынад баиу код-
той чырыстон дины домёнти-
мё. Уыцы синкретизмы тёваг 
абон дёр зыны цёрджытё ёмё 
уыцы кёмттёй рацёугё адёмы 
ёгъдёуттыл. 
Фёлё уый адёмы фылдёр 

хай сёхёдёг нё хатынц. Уымён 
ёмё ёгъдёуттён айрох сё ра-
гон мидис, ёрбайсгё дунеём-
барынад сыл, кёд бынтон нё, 
уёддёр иуцасдёр иуварс ахё-
цыд. Уыцы уавёрты нё ныхас 
вёййы ёрмёстдёр, уырыссагау 
«форма» кёй хонынц, ууыл. Ми-
дис нё нал ёндавы. Кёрёдзиу-
ыл баст куы нё уой, уёд та сё 
зын у бамбарын.
Чи цы федта, уый растдё-

рыл нымайы ёмё йё ёндёры 
зонд нё фёхъёуы. Чидёр фё-
зёгъы: «Ёз уыйбёрц куырыхон 
фендджын хистёрты зыдтон, 
ёмё, уыдон куыд кодтой, уый 
ёнёмёнг раст у». Иннё разы 
нё фёкёны: «Мёнё мах комы 
(хъёуы) уыдис тынг кадджын 
хистёртё (номгай сё раны-
майы), ёмё уыдон уыцы ёгъ-
дёуттё ёппётёй растдёр 
кодтой». Афтёмёй хорз ёгъдау 
раиваз-баиваз кёнын райдайём 
иу комёй иннёмё, иу хъёуёй 
иннёмё, ныр та ма – иу сыхёй 
иннё сыхмё дёр.
Бирё хихъёппёрисадон 

«дёснытё» дёр нём фёзын-
дис, ёмё уыдон сёхи сёрёй 
ёрхъуыдыгонд ёгъдёуттё до-
мын райдайынц. Тынг сарёх сты 
сыхаг адёмтёй ёрбайсгё фё-
зындтытё. Хорз бахёрын ёмё 
фылдёр бануазынимё, уай-
тагъддёр апарахат вёййынц. 
Уыцы миниуёг абон нё фёзын-
дис, рагай йё уынём. Раст нё 

адём сё рагон удварны зонын-
дзинёдтё ёмё дунеёмбарына-
дёй куы фёхицён сты, уёдёй. 
Ёгъдауы домёнтё та уыдоны 
бындурыл ёвёрд сты.
Сё мидис сын куы нё зонай, 

уёд сё уёлёнгёйтты уыныс. 
Сёмхёццё вёййём, быцёу 
кёныныл схёцём, ёмё, арёх-
дёр, хъёрдёрёй чи фёдзуры, 
уый фёдыл ацёуём. Цёмёй 
уый ма уа, уый тыххёй фёхъё-
уы ахъуыды кёнын, иу ёгъдау 
иннёимё абарын, бабёттын, 
логикон зондахаст ёмё адёмы 
зонындзинёдтёй спайда кёнын. 
Уымё зивёг кёнын нё хъёуы.

Нё фыдёлты сёдёгай фёл-
тёртё незамантёй нырмё сё 
царды ёгъдёуттё бахсыстой, 
сфидар сё кодтой иу хъёддых 
системёйы хуызы. Алы хай дёр 
дзы баст у иннёимё. Иу ёгъ-
дау иннёйы ныхмё хъуамё ма 
цёуа. Алкёмдёр дзы ис ёвёрд 
арф мидис, кёцы фидар баст у 
нё фыдёлты зонындзинёдтё 
ёмё ёхсёнадон домёнтимё. 
Уый бамбарынён ёркёсём 
цалдёр дёнцёгмё.

Цы у Хуыцаумё куывд?
Иуёй-иу хистёртёй кувгёйё 

фехъусён вёййы: «Стыр Хуыцау! 
Ёз кувын нё зонын, курын зонын 
ёмё нын … (ранымайы сё) ба-
лёвар кён!» Ахёмы бафёрсын 
ёмбёлы: «Кёд кувын нё зоныс, 
уёд дё уыцы хёс исчи тыххёй 
райсын кодта дёхимё?» Кувын 
ёмё курын иу не сты. Кувгёйё, 
Хуыцауён фыццаджыдёр табу 
кёнём. Цгъойты Хазби йё чи-
ныджы афтё амоны: «Табу у 
ёргъуцы, нымд, кад кёныны 
уёлдёр къёпхён». Кувёг лёг, 
Хуыцауён, табугёнгёйё, ба-
фёдзёхсы йыл бинонты, бадты 
адёмы, чындзёхсёвы та – дыу-
уё кёстёры. Уым ис кувыны ны-
сан, мёгуыргуры «ёри-ма, ёри-
ма»-йён дзы бынат нёй. Куывд 
у, кёмё кувём, уыимё комком-
мё ныхас. 
Уымён райдайы кувёг лёг: 

«Дунесфёлдисёг Иунёг Кад-
джын Стыр Хуыцау, табу Дын 
уёд!» Уыцы бар алкёмё хъуамё 
ма хауа. Ёрмёстдёр удыхъё-
дёй, буарёй, миддунейё сыгъ-
дёг, адёмы астёу кадджын 
лёджы зёрдёйё куывд хёццё 
кёны бынатмё. Уымё-иу ахём 
хистёр рагацау йёхи бацёттё 
кодта, ком дёр-иу дардта 5-7 
боны. Райсомёй ёвзёр дзы-
хёй чи дзырдта, йё бинонти-
мё хыл чи кодта, сахат раздёр 
бырынкъджыны фыд чи хордта, 
кёнё цины хистёрён ёрба-
дыны размё зианы фынгёй чи 
сыстадис, уый «рёсугъд куывд-
тытё» никёдём фехъуысдзыс-
ты, бинонтё ёмё хуынд адёмы 
фыдёнхъёл фёкёндзён. Цё-
мёй уыдёттё ма уой, уый тых-
хёй нё алкёй дёр хъёуы ём-
барын, цы нын у куывд, кувгё 
куыд ёмё цы нысанимё кёнём. 
Нёй хёццё кёнён куывд, сидт, 
гаджидау, рёгъ. Алкёмён дёр 
дзы ис йёхи бынат ёмё мидис. 
Уый хъуамё зына, цы, кём ёмё 
кёмё дзурыс, уымёй.

Карз нозтёй кувён ис?
Фидарёй зёгъын: «Нёй». Цё-

уылнё? Рагон таурёгътёй куыд 
зонём, афтёмёй арахъхъ, вод-
кё, иннё карз нозтытё сты хёй-
рёджы конд. Уый сё ёрхъуыды 
кодта ёмё дзы расыг адёйма-
джы йёхимё ёрбахёстёг 
кёны, йё сёры зонд ын ивы, 
рёдийын ёй кёны. Уёд куыд 
хъуамё кувём Хуыцаумё хёй-
рёджы нозтёй? 
Ныры хистёртёй чидёртё 

фёзёгъынц: «Цёй-ма! Нё хис-
тёртё дёр нуёзтой арахъхъ 
ёмё водкё». О, нё хёствёллад 
хистёртём уыдис уыцы мини-
уёг. Фёлё сё уый тыххёй нё-
дёр фауын хъёуы, нёдёр дён-
цёгён хёссын. Сё дуг ахём 
уыдис. Хёсты стыр фыдбылыз-
тё бавзарынёй фёстёмё ма 
сын уёды хицауад дёр систа тох 

рагон ёгъдёуттё ёмё удварны 
зонындзинёдты ныхмё, домдта 
адёмёй ёндёр идеологон бын-
дурыл цёрын.
Абон ис ёххёст фадёттё нё 

адёмы Фарн ёмё Ёгъдаумё 
раст цёстёй ёркёсынён, сё 
арф мидистё сын сбёрёг кё-
нынён ёмё сё кёстёртён 
амонынён. Карджын лёгтёй 
карз нозтёй чи кувы, Дзуары 
бынмё йё чи хёссы, кёстёр-
тён тыххёй чи нуазын кёны, 
уый стыр знаггад хёссы нё 
адёмён, ёмё ахёмты хистё-
ры бынатмё хёстёг уадзын 
нё хъёуы. Фынджы уёлхъус чи 
цы ёмё цас нуазы, уый алкё-
мён дёр у ёрмёстдёр йёхи 
хъуыддёг. Нозтёй искёмён тых 
кёнын у ёнёгъдаудзинад, лёг 
ёфхёрён.
Бирё нуазын нём кадджын ни-

куы уыдис, ёз, «сухой закон» кёй 
хонынц, уый домёг нё дён, уё-
вён дёр ын нёй. Кёд искёйы 
зёрдё зёгъы сидтытё ёмё 
гаджидёуттё арахъхъёй нуа-
зын, уёд уый йёхи бар у. Кувгё 
та хъуамё кёнём ёрмёстдёр 
ирон бёгёныйё (ис гёнён хо-
рёй конд къуымёлёй дёр). Уы-
имё, Хуыцаумё кувгёйё, бадты 
хистёрмё бёгёны, иннё дыу-
уё хистёртём та арахъхъ дёт-
тын растыл банымайён ницы 
хуызы ис. Ёртёйё дёр лёу-
гёйё, бадты адёмы номёй Хуы-
цаумё скувынц. Ёмё кёд афтё 
у, уёд уыцы ран се’ртёмё дёр 
хъуамё уа бёгёны.
Кёмдёрты Уастырджи, Уа-

цилла, уёларвон дунейы иннё 
цёрджытём кувгёйё, иу къух-
мё райсынц бёгёныйы агуыв-
зё, иннё къухмё та – арахъхъ, 
ёмё сё фёд-фёдыл ануазынц. 
Цы мидис ис ахём ёгъдауы? 
Дзуаппён бирё цыдёртё ис 
ёрхъуыды кёнён, хъуыстон сё 
ёз дёр. Фёлё арахъхъ кувы-
нён нёу, уый чи ‘мбары, уымён 
уыцы ёрымысгё ‘фсёнтты дёр 
мидис нёй.

Кувинёгтём цы хауы?
Ацы фарста хуымётёг нёу, 

ёмё бирётё быцёу кё-
нын райдайынц дзуапп дёт-
гёйё. Иуёй, кусёрттаг куы 
снывонд кёнынц сёрмагон-
дёй, уёд ёй уымёй фёны-
сан кёнынц, кувынмё сё кёй 
хъёудзён, ёмё йём уымё 
гёсгё фёзилынц. Иннёмёй та 
уыцы кусёрттаджы хёйттё иу-
уылдёр кувынён не сты. Сё кад 
дёр хицён у. Уый хынцгёйё 

ёмё логикон зондахастёй пай-
дагёнгёйё, ис зёгъён, куви-
нёгтём, ёрмёстдёр ёртё 
хистёры кувгё кёмёй кёнынц, 
уыдон хауынц: ёртё уёливыхы, 
бёгёны, кусёрттаджы хёйттё. 
Хёйттё уый тыххёй фыссын, 
ёмё хицён хъёуты ныффидар 
хицён ёгъдау, цёмёй кувын 
хъёуы, уый фёдыл. 
Кёмдёрты хистёрмё вёййы 

базыг, инннё ран – рахиз фёрс-
чытё кёнё раззаг хуылфы-
дзаумёттёй физонёг. Ис ахём 
хъёутё, ёрмёст физонджытёй 
кём кувынц. Ацы фарстайы ал-
кёмён йе ’гъдау йёхи бар уа-
дзём. Фёлё, таурёгъты куыд 
баззадис, афтёмёй физонёг-
гонд хёйттёй кувын куывды ми-
дисмё хёстёгдёр у. «Хъуамё 
кувинагён йё тёф уёлёмё 
цёуа ёмё бёрёг уа, цёмёй 
кувём, уый» – дзырдтой-иу фы-
дёлтё. Фых хёйттёй уыцы тёф 

нё цёуы. Нё хистёртёй уымён 
баззад фёрсчытё доны сфы-
цыны фёстё ма сё артыл дёр 
бадарыны фётк. Физонёггонд 
фыд ёрмёст кувынён кёй у, 
ууыл дзурёг у, мардён ёрмёст 
фых фыдызгъёл кёй хёлар кё-
нём, уый дёр. Нёй физонёг 
хёлар кёнён, нё фётчы.

Фыдджынтёй кёнё 
иннё «джынтёй» 
кувён цёуылнё ис?

Ёргом зёгъгёйё, ис ахёмтё, 
уыдёттёй кувён нёй, уый чи 
нё зоны. Бирётё дуканиты ал-
хёнынц, «ассорти» кёй хонынц, 
уыцы алыхуызон кёрдзынтё 
ёмё уыдонёй кувыныл схё-
цынц. Нёй уый гёнён. Иннё-
мёй та, Хуыцаумё комкоммё ма 
скув, афтёмёй йыл ахём кёр-
дзынтимё кёнё ёппын ёнё 
кёрдзынтёй хи бафёдзёхсыны 
ёвзёрёй ницы ис. Кёд сё би-
нонтён, ёмгёрттён, уазёгён 
хёрынён балхёдтай, уёд дзы 
ёнёмёнг ирон бадты ёгъдау 
кёрёй-кёронмё ёххёст кё-
нын ницёмён хъёуы. «Хуы-
цауы хорзёх нё уёд!» – зёгъ, 
кёр-дзынтё ёркёрд ёмё сё 
хёрзадён бахёрын кён. Сихор 
кёнё ёхсёвёр хёргёйё дыл 
кувын ёмё сидтытё уадзыны 
хёс Ёгъдау не’вёры.
Уёддёр айдагъ уёливыхтёй 

(чъиритёй, хёбизджынтёй) цё-
мён кувём? Куыд зонём, аф-
тёмёй нё фыдёлтё кувынмё 
кастысты лёмбынёг цёстёй. 
Бёрёгбоны размё-иу рагацау 
рахицён кодтой хуыздёр хор, 
сёрмагонд сыгъдёг цыхтытё, 
хуыздёр гал (фыс) нывондён. 
Ома, скувынмё сёхи арёхстгай 
цёттё кодтой, архайдтой, цё-
мёй сын сё куывд Хуыцау айса, 
барст уа. Кувынён сём ёппё-
ты кадджындёр уыдысты хоры 
куыст ёмё фосдарыны бёркад. 
Халсартё, кёрдёджытё, дыргъ-
тё сём уыдонёй дёлдёр нымад 
уыдысты. Уый тыххёй дзы нё 
куывтой, уыдонёй конд «джын-
тёй» абон дёр не ’мбёлы.
Фыдджынты фарста чысыл ён-

дёр у, фёлё бындур уёддёр 
иу у – фыдёлты цёстёнгас ку-
вынмё. Кёд фыдджынтё кодтой 
нывонд кусёрттаджы фыдёй, 
уёддёр кувын уыдонёй дёр 
не’мбёлы. Цёвиттон, кусёрт-
таджы хёйттён нё фыдёлтём 
иу кад, иу нысан нё уыдис. 
Фёрсчытё, раззаг хуылфыдзау-

мёттё, базыг уыдысты кадджын-
дёр. Кусарты фёлмёнты уыцы 
кад нё уыдис, ёмё уый тыххёй 
нё куывтой фыдджынтёй. Ра-
хастой-иу сё хёрзад, сойджын 
хёринагён бадты кёронмё 
‘ввахс. Рагацау рахёсгёйё, 
адём уайтагъд бафсёстаиккой, 
ёмё дарддёр дёргъвётин бадт 
кёнын уыдаид зын.

Хистёрён хай цёуылнё 
дёттынц?

Ацы домён не’ппёт дёр зо-
нём, баззадис фыдёлтёй, ёмё 
дзы цымё цы мидис ёвёрд-
той уыдон? Хистёр – кёстёры 
ахастдзинёдтё Ёгъдауён сты 
рёбинаг цёджындзау. Цыфён-
ды уавёры дёр хистёрён уёл-
дай кад кодтам ёмё кёнём. 
Цины фынгыл кусёрттаджы 
хёйттё дёр ёвёрдтой сёрма-
гонд фёткмё, сё кадмё гёс-
гё. Ныры дуджы уыцы фётк ай-
рох ис, ёмё дзидзайы хёйттё 
арёхдёр фынгыл ёрёвёрынц 
куыдфёндыйё. Фёлё раздёр 
хицён кодтой хистёры хёйт-
тё, уазёджы хёйттё, кёстёр-
ты хёйттё ёмё сё хёццё нё 
кодтой. Уый тыххёй не’мбёлдис 
дёлейё уёлёмё хай дёттын. 
Уыцы хай хистёрён йё кадмё 
гёсгё нё уыдаид.

Кувёггаджы ёгъдау
Хистёр Хуыцаумё куы скувы, 

уёд йё агуывзё йёхёдёг нё 
бануазы, фёлё йё ратты йё 
рахиз фарс лёууёг кёстёрмё. 
Уыцы ёгъдау баззадис рагфы-
дёлтёй, фёлё дзы цымё уы-
дон цы мидис ёвёрдтой? Иннё 
адёмты хуызён «За ваше здо-
ровье!» зёгъгёйё, ануазын 
ёмё хёрынмё бавналын нё цы 
нё уадзы? Фыццаджыдёр, хъуа-
мё ёмбарём, цы у кувёггаг, 
цы нысан хёссы, цёй тыххёй 
йё хицён кёнём. Бёрёгбо-
нён нывонд кусёрттаджы хёйт-
тёй, сылгоймаджы фёрнджын 
къухтёй конд ёртё уёливыхёй 
ёмё бёгёныйё скувыны, ома, 
Хуыцауимё ныхас кёныны бар, 
лёвёрд вёййы, фёлтёрдджын, 
кадджын, удыхъёдёй сыгъдёг 
карджын адёймагён. Фёлё ай-
дагъ хистёрты куывдёй ёгъдау 
нё баххёст вёййы, цалынмё 
кувинёгтёй кёстёртё ацахо-
дой, уёдмё. Уый куывды монон 
фёлгёты бётты хистёрты Фарн 
ёмё кёстёрты удты сыгъдёг-
дзинад.
Цгъойты Хазбийы ныхёстё та 

дёнцёгён ёрхёссон (йё чи-
ныг «Ирон царды ёгъдёуттё»): 
«Кёстёртё хистёры ракуывдау 
сыгъдёгдёр сты, царды зын сыл 
ёвзёрырдём нёма фёзынд, 
ёмё цёмёй, цы скуывтой, уы-
дон Стыр Хуыцаумё, цы зёд, цы 
дуаджы ном ссардтой, уыдонмё 
сыгъдёгёй фёхёццё уой, уый 
тыххёй кувёггаг лёвёрд цёуы 
кёстёртём». Ёртё кёстёры 
ёртё кувёггагёй куы ацахо-
дынц, ёрмёстдёр уёд баххёст 
вёййы Хуыцаумё куывд. Уёд ис 
Хуыцауы номыл фёсидён, ёр-
бадын ёмё фынгмё ёрёвна-
лён».
Кёцыдёр хъёуты цыдёр 

афон ныффидар кувёггёгтё 
кёстёртём адёттыны фёстё 
бадты адёмён се’ппётён дёр 
дёлейё уёлёмё хистёрты 
онг арахъхъ нуазын кёнын. Фё-
зёгъынц, кёддёр, дам, фё-
сивёд бадты рёстёг фёдисы 
ацёуын бахъуыд, ёмё дзы уыр-
дыгёй чидёртё нал ёрбаздёх-
тысты. Чи зоны, афтё уыдис. 
Фёлё уыцы цау цы хуызы ис ба-
бёттён, уёлдёр кёй кой скод-
тон, уыцы кувёггёгты ёгъдауы 
мидисимё? Ёртё кувёггаджы 
адёттынц ёрмёстдёр ёртё 
кёстёрмё. Алчи йё дёлейё 
уёлёмё, уымёй дёр арахъ-
хъёй, куы бануаза, уёд ма уый 
цавёр кувёггаг у? 
Газеткёсджытё мё раст бам-

барёнт. Ёз зонд никёмён амо-
нын, йе ’гъдау дёр никёмён 
ивын кёнын. Алкёмён йё бар 
йёхи у. Фёлё мё фёнды, Хуы-
цау ёмё йе сконд зёдтём, 
дауджытём кувыны фарстатём 
лёмбынёгдёр нё хъус куы ‘рда-
риккам ёмё, ёрвылбон «мах-
мё афтё кодтой»-йы бындурыл 
цы ёгъдёуттё ёххёст кёнём, 
уыдоны мидисыл арфдёр куы 
ахъуыды кёниккам, уый. Уёд 
къаддёр райваз-байваз кёник-
кам уыцы ёгъдёуттё Хуссарёй-
Цёгатмё, комёй-коммё, хъё-
уёй-хъёумё. Уёд фидардёр 
уаид нё иудзинад.

КУЧИТЫ Руслан

 НАНИТЫ-БЫЗЫККАТЫ Индирё
 

Бирё цёр
 Цард йё фёндёгтыл цёуы,
        Фидёнмё нё раст кёны.
        Арв дёр нём йё рус куы дары,
        Хорз адёмыл фарн куы уары.
        Бирё хъёуы царды зонд, 
        Ма дзы фёу ды фыдзонд.
        Ма хёсс адёммё фыдёвзаг,
        Байуар алкёуыл дё уарзт
        Ёмё афтё бирё цёр!

***
  Нё Ирыстоны зёххыл
  Ис ахём хъёбултё,
  Кёцытён баззайдзён 
  Сё хорз ном цёргёйё.
  Наниты лёппутё Виктор ‘мё Зауыр 
  Систы зёрингуырдтё:
  Уё хорз ном цёрдзёни 
  Ёнустём нё зёххыл!
  Ирыстоны кад хёсгё
  Тырныдтат бёрзёндтём!
  Уё тыхтё фёлвёрдтат
  Хъаруджын, ныфсхатёй!
   Уёларвыл – уё удтё,
  Нё сёххёст уё бёллиц...
  Уыдыстут  бузныг цардёй,
  (Мёлёт уыл фётых ис.)

***
 Ёхсёв тары ёрфынёй,
 Бёстё иууыл ныхъхъус.
 Ёрмёст дард арвы арфы 
 Калынц стъалытё рухс!

 Ёхсёв – даргъ, хуыссёг н’ ахсы,
 Фёлё хъуыдытё бырсынц. 
 Алырдёмты зёрдё ‘хсайы,
 Ёмё хуыссёджы тёры.

 Ёнахуыр ёхсёв, ‘нахуыр талынг,
 Рудзгуытёй дёр рухсы цъыртт нёй...
 Зёрдё – сагъёсты ифтыгъдёй,
 Тагъддёр ма ысбон у, цёй!.. 

 Мё хъуыдыты, кёдфёндыдёр,
 Даргъ ёхсёв уа, ёви бон!
 О, Ирыстон! Дёуёй буц дён!
 Дё мё зёрдёйён ёхцон!

         2026 аз, 11 январь

   *** 
 Хуры алчидёр куы уарзы,
 Алы райсом агурём йё тын.
 Йё фёлмён кастёй зёрдё райы,
 Рыст зёрдёты уый бауадзы йё тых.

    ***
  Зёрдё  ёнкъард у, ёнкъард у тынг...
  Нал мём цёуы дзурын, худын...
  Нал ис уёнгты змёлды тых,
  Нал дзы судзы цардмё зынг...  
                               

2025 аз, декабрь

КОСТЫ Лизё

***
Ёз дё уынын: дё дёлёрмтты дё къухтё, 
Цырт-сурётау ёнёзмёлгё лёууыс, 
Ныртёккё ды ёппёт дунейё цух дё – 
Дё миддунемё джихауёй кёсыс.

Куыд зонгё у мыдхуыз ёрфгуыты фезмёлд, 
Куыд зынаргъ у фёлурс ёнгуылдзты фын! 
Ёхцон сурёт ёрмёст мё разы фестад – 
Зындонён дёр ёз бауарзин йё зын.

Мё цёугё хох, цы уайы ныр дё цёстыл, 
Сёгъдзаст ёнгас дём, чи зоны, фёзынд? 
Кёцёй, кёцёй? Ёмбарын ёй: мё бёсты
Ёндёр чидёр дё уаз бёллицты уыд. 

***
Фёлё та иу бон митхъарм мён фёсайдзён, 
Ёви та саугуырм бахёцдзён мёныл, – 
Мё цёстыл та дё ёрвон ёнгас уайдзён, 
Кёддёрау та ёууёнддзынён дёуыл.

Нё хатдзынён дё хъёлёсы мёнг мыртё, 
Фёливён агъуд цёсгомау зындзён, 
Фёлмён дзырдтё ыстъёлфдзысты дё былтёй, 
Дё мёнг бахудт зёрдёскъёфён уыдзён.

Ёмё нё астёу ихын къул ёртайдзён, 
Зёгъдзынён та: «О ме ‘мгёртты хуыздёр!» 
Фёлё та агъуд иуафон ёрхаудзён...
...Цымё мын ды цы бакёнис фыддёр?..

 Газеткёсджыты сфёлдыстад  

Фёсивёд
 Уарзём мах нё Ирыстон!
 Кувём ын алкёд
 Нё сыгъзёрин зёдтём,
 Нё цытджын бынёттём!

  Дунейы кадхёссёг,
 Дё хъайтар хъёбултё!
 Нё кёстёр фёсивёд,
 Уё удтё куы хъарут!
 
 Ирётты тырыса
 Бёрзёндты куы хёссут!
 Уёд иумё ныззарут,
 Кёрёдзийыл хёцгё:

 Ирёттё – размё!
 Ирёттё – размё!
 Уё фёрныг Ирмё 
 Ёрыздёхут тагъддёр!          

 Фыдёлты зёхх алкёд
 Ёнхъёлмё уём кёсы.
 Ёнусон уёзёгыл
 Куыд цёрём хёларёй.

 Нё кадджын Ирыстон –
 Сёрмёттё, алантё!
 Ёрбамбырд уём иумё
 Нё фыдёлты кадён!

2026 аз, 3 январь

РЕКЛАМЁ, ХЪУСЫНГЁНИНЁГТЁ

 Бастдзинёдтё 

«Ёргом сценё»-йы клуб
Тёбёхсёуты Балойы 

номыл паддзахадон Ирон 
академион театры 2026 
азы 23 январы йё тыхы 
бацыд Театралон клуб 
«Ёргом сценё». Ацы 
клуб театруарзджытён 
дётты театралон дуне 
ёмё йё культурёйы 
аныгъуылыны фадат.

Йё фыццаг ёмбырды 
клубы архайджытё сё 
фарстытё раттой теат-
ры аивадон разамонёг 
Уалыты Гиви ёмё теа-
тры директор Дудайты 
Черменмё. Спектакль 
«Отелло»-йы райдайы-
ны агъоммё уал «Ёргом 
сценё»-йы клубы фыц-
цаг ёмбырд конд ёрцыд. 
Спектаклы фёрёзтё ёп-
пёт дёр хардзгонд ёр-
цёудзысты ирон драма-
тургийы бындурёвёрёг 
Брытъиаты Елбыздыхъойы 
цыртдзёвён сног кёны-
ныл. Уалыты Гиви фёсидт 
спектакльмё ёрбацёуёг 
адёммё, цёмёй ёрбаиу 
уой клубмё.
Уалыйы-фырт куыд фё-

бёлвырд кодта, афтёмёй 
театр тырны кёддёрид-
дёр ёргом уёвынмё, 
цёттё сты ныхасмё. «Мах 
абон байгом кодтам ацы 
фёз, уырдём рахёссён 
уыдзён алыхуызон темё-
тё. Ома, театры репер-
туаримё цыдёриддёр 
баст уа, уыцы фарстатё. 
Театрмё кёсёгён йё бон 
у ахём ёргом фёзмё йё 
хатдзёгтё хёссын, мах 
та сё ёрмёстдёр соци-
алон хызты фенём. Хъуа-
мё кёрёдзи хъусын ёмё 
ёнкъарын сахуыр уём. 
Театрён ахсджиаг у дыу-
уёрдём бастдзинад. Те-
атрён цы рёстёг раттам, 
уый тыххёй фарстытён 
дзуапп ратдзыстём, цы – 
мёхёдёг, цы – Дудайты 
Чермен», – загъта театры 
аивадон разамонёг.
Клуб «Ёргом сценё» 

рёгъмё хёссы бирё алы-
хуызон сёрён бавнёлд, 
цы – ног бастдзинёдтё 
ёмё зонгёдзинад, цы – 
фёсысценёйы фёстё 
хъуыддёгтё ёмё репе-
тицитё бёрёг кёнын, цы 
– диссаджы мастер-клас-
стё. Алы мёй дёр теат-

рмё кёсджытён, схъё-
лёс кёныны фёстё, сё 
бон уыдзён бёстон ыл 
ёрныхас кёныны тыххёй 
спектакль ёвзарын. Клубы 
ёмбырдтё кёд конд ёр-
цёудзысты, уый тыххёй 
хабёрттё бакёсён уы-
дзён социалон хызты 
кёнё театры сайты.

«Ёргом сценё»-йы ём-
бырд байгом кёнгёйё, 
Уалыты Гиви радзырдта, 
Шекспиры пьесё «Отелло» 
нырыккон бакасты цёмён 

сёвёрдта, уый тыххёй. 
Театры аивадон разамо-
нёг алы сурёты сконды, 
уды фёзилёнты тыххёй 
дёр радзырдта, нё ны-
рыккон царды дёр сё кёй 
уынём, уый дёр загъта. 
Зёрдёмё чи нё цёуы, 
уыцы адёймаджы аиуварс 
кёныны мадзёлттё ныр 
дёр нё ивынц ёмё сыл 
дзурын хъёуы нырыккон 
ёвзагёй.
Йе ‘нкъарёнтё нё 

бамбёхста зындгонд хи-

рург Кудзаты Хъазыбег: 
«Отелло»-йы равдыст ра-
хызт театры арёнтёй, уы-
мён ёмё кёсджыты залы 
бадтис Яго. Спектакльмё 
кёсын хъёуы ёххёстёй, 
йё кёцыдёр хёйттём 
нё, фёлё… Афтёмёй 
рахёссён уыдзён хат-
дзёгтё дёр. Сценёйы цы 
федтон, уымёй разыйё 
баззадтён».
Клубы архайджытё 

дзырдтой сё хъуыды-
тё «Отелло»-йы тыххёй, 
театры репертуары фё-
дыл. Клубы уёнгтё сты 
театрдзаутё, культурёйы 
ёмёхсёнады, сыхаг рес-
публикёты минёвёрттё. 
Ёрбаиу сё кодта Ирон 
театрмё, йё репертуар-
мё уарзондзинад. Дагес-
таны Хъуымыхъхъаг му-
зыкалон-драмон театры 
аивадон разамонёг Скан-
дарбек Тулпаров куыд 
загъта, афтёмёй соци-
алон хызты «Отелло»-йы 
спектаклёй цы хатдзёг-
тё бакаст, уыдон ёй ба-
фёндыд сбёрёг кёнын. 

«Ома, сценёйы цытё цыд, 
уый фенынмё ссыдыстём 
республикёмё. Уалыты 
Гивийы уарзынц дагес-
тайнаг театралон ду-
нейы ёппёт кёсджы-
тё дёр, цы спектакль-
тё сёвёры, уыдонёй 
разыйё баззайём», – 
фёбёрёг кодта уазёг.

Ирон театры 
пресс-службё

 Номыры радхёссёг редактор — Хуыбиаты Ларисё.
  Дизайн: 1-аг фарсён – Халиты Изё;
              2-аг фарсён – Рубайты Нелли;
             3-аг ёмё 4-ём фёрстён — Гуыцмёзты Зёринё.

 Корректортё: 1-аг фарсён — Рёмонты Алинё; 
         2-аг фарсён — Дзоцъиты Тамарё.              
         3-аг ёмё 4-ём фёрстён — Гаглойты Наташё.   

Социалон педагогы 
разамындёй 

Гёххёттёй алыхуызон 
аив къоппытё саразён 
куыд ис, уый фёсивёдён 
кём амыдтой, Ёрыдоны 
районы паддзахадон бюд-
жетон кусёндон «Районы 
адёмён социалон лёг-
гадкёнынады комплексон 
центр»-ы социалон педа-
гог УЫРЫМТЫ Лоли-
тёйы разамындёй къорд 
«Фантазер»-ы ацыд ахём 
ахуырад. 

Къёнцылары дзаумёт-
тё бафснайён кём ис, 
лёппутё ёмё чызджытё 
гёххёттёй арёзтой ахём 
аив къоппытё. Геометри-
он фигурётёй егъау конс-
трукцитё куыд рауайы, 
педагог ахуырады райда-
йёны уый фёсивёдён 

бамбарын кодта. Сывёл-
лёттё гёххётты сё уар-
зон хуызтё равзёрстой 
ёмё куыст бацайдагъ.
Къоппытё цёмёй аив 

ёмё фидар рауайой, уый 

тыххёй сё къуымтём ём-
бёлы уёлдай фылдёр 
ёргом аздахын. Фёсивёд 
сё хёслёвёрдтё ёнёхи-
нёй сёххёст кодтой. 

 Хабёрттё районтёй 

Бирёвёрсыг курдиат 

Октябрыхъёуы цёры бирёвёрсыг 
курдиаты хицау – Ёлборты Азё. 
Хуссар Ирыстоны райгуырёг ёмё 

дзы схъомылуёвёг Азё ныртёк-
кё ахсы Дзёуджыхъёуы Хетёгкаты 
Къостайы номыл Ирон литературёйы 
музейы зонадон кусёджы бынат.
Азё у нывгёнёг, филолог, журна-

лист, иронау фыссы ёмдзёвгётё. 
Ирыстон хуссайраг ёмё цёгатаг 
хёйттыл дихгонд цёмёй ма уа, уый 
йё фёнды. 
Зонындзинёдтём тырнёг чызг 

уёлдай фылдёр ёргом здахы ирон 
адёмы истори ёмё ёгъдёуттём. 
Азё иттёг дёсны бацёттё кёны 
хёрзад ирон хойраг, уёлдайдёр та – 
фыдёлтыккон адджинёгтё. 

Иронаудзурёг хъазёнтё 

Винограднёйы ёмё Веселёйы 
хъёуты 6- ёмё 25-ём рёвдауён-
дёттё нё республикёйы Ахуырад 
ёмё наукёйы министрадёй райстой 
ёвёджиауы лёвёрттё – иронаудзу-
рёг хъазёнтё.
Ацы хъуыддаг сёххёст кёнын бан-

тыст Цёгат Ирыстоны Сёргълёу-
уёг Сергей Меняйлойы бардзырды 
фёрцы. Ныр сывёллёттён уыдзён 
мадёлон ёвзагыл хъазты уагёй са-

хуыр уёвыны фадат. Сабидугёй 
фёстёмё мадёлон ёвзаджы ахуы-
рад адёймаджы зонындзинёдтё 
фылдёр кёнынён кёй ахъаз кёны, 
уый уё рох ма уёд. 
Зындгонд педагог Константин 

Ушинский загъта: «Удёгас кёй ёвзаг 
у, уыцы адём удёгас сты!»

ГУГКАТЫ Жаннё

 Фыссынц «Рёстдзинад»-мё 

Ныфс
Раджы Чысангомы иу хъёуы цард ёртё 

ёфсымёры, цардысты хицёнтёй, фёлё 
хёдзёрттё скодтой фёрсёй-фёрстём. 
Ёфсымёртё ницёуыл хёст уыдысты  давын 
йеддёмё. Хъёуёй ницы давтой, цыдысты 
Гуырдзыйы дард хъёутём ёмё-иу дзы хъё-
уён дёр фёхай кодтой. Уый тыххёй сё хъёу 
бирё уарзта. 
Фёлё, рёстёг куыд цыд, афтё ёфсымёр-

тё дёр зёронд кодтой. Хистёр амард, ас-
тёуккаг ёфсымёр саугуырм баци, кёстёр ма 
змёлыд, йёхи бинонтё дардта, стёй ёфсы-
мёрты бинонты дёр.
Иу изёр куырммё бацыд ёмё йын дзуры: 

«Абон, дам, Гуырдзыйы хъёумё ‘ввахс ар-
гъуаны кёрты дынджыр нард хуыскъ сёгъ 

федтон ёмё йё хъуамё радавём, ёмё 
мемё рацу». 

– Мё цёстёй куынёуал уынын, уёд ма дын 
ёз давынмё цёуын… 

– Нё, хъуамё рацёуай мемё, ныфс мын 
уыдзынё, – ныххёцыд ын йе ’фсымёр йё къу-
хыл ёмё йё акодта аргъуанмё. Куы бахыз-
тысты, уёд ёй къутёрты бамбёхста ёмё, 
дам, ам лёуу, йёхёдёг аргъуаны кёртмё 
ацыд. Куыддёр бахёццё, афтё сауджын йё 
уёлхъус алёууыд ёмё йё фёрсы: «Цы кусыс 
ацафон ам, лёппу?»
Уый нё фергъуыйау ёмё загъта, мё тых-

стёй дём ёрбацыдтён. Мё фыд мёлы ёмё 
мё рарвыста, сауджын, дам, мыл куы нё сар-
гъауа, ёмё афтёмёй мё уд куы сисон. 

Сауджын ын ёфсёнттё кёнын райдыдта, 
мёнё мё къах риссы, зёгъгё. «Ёз дё ме 
’ккойы ахёсдзынён», – фёцырд ём давёг. 
Сбадт сауджын йе ’ккой, ёмё фёцёуынц. 
Куырм сё сё къёхты уынёрёй базыдта ёмё 
йе ‘фсымёрмё дзуры: «Мё сёры иу хъуыды 
фёзынд, цёй, ёмё сёгъ аргёвдём».
Сауджын уый куы фехъуыста, уёд уыциу 

гёпп ракодта ёмё лидзынмё фёци. Лёп-
пу фёстёмё фездёхт ёмё сёгъы ракодта. 
Куы-иу ёй радзырдтой уыцы хабар, уёд-иу 
адём фёхудтысты. 
Мадызёнёг цыфёнды ёдзёллагёй дёр 

ныфс у. 

Ме ‘рвад Ладийы хъёлдзёг ныхёстё ёмё хабёрттё 
Дзебысаты Лади царди Душеты районы 

сыхаг хъёу Чиуахеуы. Сыгъдёг ирон хъёу 
уыд, иууылдёр дзырдтой иронау. 
Лади уыд тынг зёрдёхёлар ёмё хъёлдзёг 

лёг, куыста колхозы тракторыл, фёлё-иу алы 
хуыцаубоны дёр цыд цуаны. Иу райсом раджы 
та цуаны фёцёуы ёмё йыл йё сыхаг Туаты 
Циби хёрхёмбёлд фёци. Кёрёдзийён са-
лам раттой ёмё йын уёд Циби афтё:

– Лади, дё кой фесёфа, алкёд цуаны фё-
цёуыс ёмё ёппын ницы амарыс, мидёмё 
рацу, зёгъгё, куы никуы загътай…

– Ёмё дын кёд дзёбёх къах ис, уёд мёнё 
ныр цёуын, кёд исты амарон, уёд дё изё-
ры фёхондзынён. Ёрмёст мын расомы кён 
ёмё дё дзыхёй сыбыртт не суадздзынё, ни-
кёмён ницы зёгъдзынё.

– Ахём лёгёй мё зоныс ёмё мё дзыхёй 
ныхас дёр схауа, – загъта Циби ёмё йё би-
нонтёй расомы кодта. 
Изёры куы ёрталынг, уёд Лади Цибийы ёд 

бинонтё фёхуыдта, сёгуыт, дам, амардтон 
ёмё, дам, абадём ёмбисёхсёвмё. Фёбад-
тысты. Дыккаг райсом Лади ёддёмё рацыд 
ёмё кёсы: Циби дыууёрдём райай-бауай 
кёны.

– Цы агурыс? – афарста йё Лади.
– Ай Лади, дысон бадыныл фестём ёмё 

мё фыркъатёй иу, сё тёккё дзёбёхдёр, не 
’рцыд ёмё, зёгъын, кёд искёйы фыстимё 
баиу.
Уёд ын Лади афтё:

– Ныууадз ёй, мауал ёй агур, нал ёй ссар-
дзынё.

– Цёуылнё? Цы кодта?
– Цы ма йё дысон ёнёхъён бинонтёй ба-

хордтат…
 Циби ма цыдёр сдзурынмё хъавыд, фёлё 

йын Лади афтё:
– Циби, сомы ракодтай дё бинонтёй, кёй 

ницы сдзурдзынё, ууыл. 
Цибийён дёр ма цы гёнён уыд, йё сёр 

ныггуыбыр кодта ёмё сёхимё ацыд. 
Уый фёстё хъёуыл айхъуыст: Цибийён, 

дам, йё фыстёй йё цёст хёрын нё уарзта, 
ёмё йын дзы Лади бахёрын кодта. 

ДЗЕБЫСАТЫ Георги, 
Джызёлы цёрёг

